Телгә өйрәтүдә  иҗадилык
Кадрия Сөнгать кызы Фәтхуллова, КФУ доценты, педагогика фәннәре кандидаты;
Нәсимә Әсгать  кызы Степанова  - Әлмәт  шәһәре   В.Д. Шашин исемендәге «Татнефть» ААҖнең «Ямашнефть» карамагындагы прогимназиясе татар теле  укытучысы    
    Бүгенге көндә татар телен аралашу һәм танып белү чарасы буларак үзләштерү нәтиҗәсендә рус телле укучылар көндәлек тормышта, күп милләтле җәмгыятьтә үзара аңлашу һәм хезмәттәшлек итү күнекмәләренә ия булырга тиешләр, шулай ук аларның фикер йөртү, интеллектуаль һәм иҗади активлыгын үстерү дә  зур әһәмияткә ия.  Башлангыч мәктәптә  балаларның уку эшчәнлеге күнекмәләрен формалаштыруга нигез салу, максат куя һәм аны гамәлгә ашыру юлларын эзли белергә өйрәтү төп бурычлардан санала. Моның өчен укытучыга укытуның беренче баскычында ук заманча технологияләрдән, нәтиҗәле һәм кызыклы алымнардан  файдалану зарур. Шулай иҗади эшләүче укытучыларыбызның берсе - Нәсимә ханым Степанова. Ул  Әлмәт  шәһәрендә   В.Д. Шашин исемендәге «Татнефть» ААҖ нең «Ямашнефть» карамагындагы прогимназиядә башлангыч сыйныфларда рус телендә сөйләшүче балаларга татар теленнән белем һәм тәрбия бирә. Шушы өлкәдә туплаган бай тәҗрибәсенә нигезләнеп, ул “Татар теленнән тестлар” һәм “Татар телен актив үзләштерү өчен тематик сүзлек-минимум” исемле хезмәтләр дә төзеп бастырган. Аның тарафыннан үткәрелгән ачык дәресләр, сыйныфтан тыш эшләр әйткәннәргә дәлил булып тора. Укытучы, мөһим методик бурычларны истә тотып, укучыларның сөйләмен үстерүгә зур игътибар бирә, татар телен укытуны гамәли-коммуникатив юнәлештә алып бара. Ул,  үзенең күпьеллык эш тәҗрибәсенә  таянып, укыту ярдәмлекләре төзегән һәм, татар теленә өйрәткәндә, алардан уңышлы файдалана. Шуларның берсе - «Тематик сүзлек-минимум». Ул лексик материалны яхшы үзләштерү һәм укучыларның коммуникатив компетенцияләрен үстерү максатыннан эшләнгән. Иң әһәмиятлесе – бу сүзлек балаларның башлангыч сыйныфларда  үзләштерергә тиешле төп материалны үз эченә ала. Яңа тема белән танышканда,   укучылар яңа лексик берәмлекләр белән беррәттән башка сыйныфларда үзләштергән сүзләрне дә кабатлыйлар һәм  сөйләмдә ныгыталар. Сүзлек мөстәкыйль, парлап,  төркемнәрдә эшләү өчен  дә уңайлы итеп төзелгән, шуңа күрә кирәкле мәгълүматны  укучылар үзләре эзләп таба алалар. Нәтиҗәдә, укучыларның мөстәкыйль эшләү күнекмәләре елдан-ел үсеш ала һәм ныгый бара. Шул ук вакытта укучыларны сүзлек белән эшләргә өйрәтү татар телен укытуның  мөһим бер этабы булып тора. Шуны да әйтеп үтәргә  кирәк:  Нәсимә ханым әлеге сүзлеге белән 2010 нчы  елда Россия күләмендә үткәрелгән  "Элита российского образования - 2010" конкурсында катнашкан һәм  "Лауреат конкурса  ЭРО - 2010" дипломына лаек булган. 
    «Татар теленнән тестлар» кулланмасы башлангыч мәктәп укучыларының белем дәрәҗәләрен  тикшерү максатыннан төзелгән. 1 сыйныф укучыларының белем һәм күнекмәләре уку елы азагында  традицион формадагы сигез бирем аша тикшерелә. 2-4 нче сыйныф укучылары өчен биремнәр БДИ формасында төзелгән. Укучы үзе дөрес дип тапкан җавапны гына билгели. Шулай ук 2-4 сыйныф укучыларына тәрҗемә итү өчен текст та бирелгән. Әлеге  эш  төрләре укучыларда кызыксыну тудыра, мөстәкыйль фикер йөртү һәм  активлыкларын, танып белү эшчәнлекләрен үстерә, лексик-грамматик материалны яхшы үзләштерергә ярдәм итә.  Системалы рәвештә гамәли күнегүләр эшләү укучыларның телдән һәм язма сөйләмнәрен камилләштерүгә китерә. Кулланмада һәр сыйныф өчен бәяләү критерийлары төгәл күрсәтелгән. 
         Укытучының иҗади табышы дип шуны күрсәтергә мөмкин: ул төзегән кулланмалар укучыларның яшь үзенчәлекләренә туры килә, шуңа күрә дә алар балаларда татар телен өйрәнүгә омтылыш тәрбияли. Укытучының эш тәҗрибәсе, төзегән хезмәтләре башкаларга үрнәк булып тора һәм татар телен укытуның  сыйфатын, нәтиҗәлелеген яхшыртырга мөмкинлекләр бирә.
         Игътибарыгызга 2 сыйныфта рус төркемнәрендә үткәрелгән дәрес эшкәртмәсен тәкъдим итәбез.
      Дәреснең темасы:  “Без бәйрәмгә барабыз”.
Дәреснең төре: сөйләм күнекмәләрен һәм лексик-грамматик белемнәрен камилләштерү дәресе.
Максатлары: 1) укучыларның сүзлек һәм дәреслектә ориентлашу күнекмәләрен камилләштерү; эзлекле фикерләү сәләтен һәм  иҗади активлыкларын үстерү; танып белү һәм мөстәкыйль эшли алу мөмкинчелекләрен ныгыту; 

2)  парлап эшләү аркылы лексик берәмлекләрне  кулланылышка кертү; диалогик  һәм монологик сөйләм аша укучыларның үзара аралашу осталыкларын активлаштыру; 

3) татар халкының бөек шәхесләре турында мәгълүмат бирүне дәвам итү;  татар теленә карата уңай мөнәсәбәт тәрбияләү.
Җиһазлау: 

дәреслек (Ф.С. Сафиуллина, К.С. Фәтхуллова. Татар теле, 2 сыйныф), сүзлек (Н.А. Степанова. Татар телен актив үзләштерү өчен сүзлек-минимум, 13 нче тема «Без бәйрәмгә барабыз»), эш дәфтәре,   бәйрәмнәргә багышланган открыткалар, балалар ясаган рәсемнәр, Г. Тукай портреты.
1. Оештыру өлеше

Исәнләшү, хәл белешү.
2. Актуальләштерү

Укытучы: Балалар, без  сезнең белән үткән дәрестә нинди тема  өйрәндек? 

    Укучы:  «Без бәйрәмгә барабыз».

Укытучы: Дөрес. Сүзлекләрне ачыгыз.   Сүзлек сүзләрен кабатлыйбыз.  Ничәнче бит? Чылбыр буенча укыйбыз. Һәр укучы бер сүз укый. Барлык балалар да чиратлашып укыйлар.

Укытучы:  Ә хәзер сүзлек сүзләре белән җөмләләр төзеп әйтәбез.  

Укучылар җөмләләр төзеп әйтәләр.

Укытучы:  Сүзлекләрне ябыгыз. А теперь проверим, как вы запомнили слова.

1 нче рәт – перфокарталарда эшли  (үзара тикшерү);  2 нче рәт –  «Скажи перевод» уены;  3 рәт - «Кто больше запомнил?» уены;  4 рәт –  «Спроси соседа» уены. (Үзбәя бирү)

3. Төп өлеш

Укытучы: балалар, тактага карыйбыз. Бәйрәм исемнәрен укыйбыз һәм тәрҗемә итәбез. Кем белә, шул кул күтәреп әйтә ( Яңа ел бәйрәме, Әниләр бәйрәме, Әтиләр бәйрәме, Җиңү бәйрәме, Хезмәт һәм яз бәйрәме,  Татарстан Республикасы көне, Белем бәйрәме,  туган көн, яраткан бәйрәмем). Укучылар бәйрәм атамалары янына открыткалар, рәсемнәр беркетәләр.

Укытучы: Дәреслекләрне ачыгыз. 128 нче биттәге 2 нче күнегүне табыгыз.  (Бер бала биремне укый). 

Укытучы: Балалар, ә хәзер диалогны эчтән  укыйбыз.  

(Балалар эчтән укыйлар).

Укытучы:

- Чтобы знать,  о чём говорится в диалоге, нужно его перевести. Әйдәгез, диалогны  тәрҗемә итәбез. 

Бер укучы укый, ә икенчесе тәрҗемә итеп бара.

Укытучы:

- Ә хәзер Данила сорауларны укый, а Денис җавапларны укып бара. Дөрес интонация белән укырга тырышыгыз.
Укытучы: Диалог нәрсә турында? (Балалар  җаваб бирәләр).
Укытучы:

- Ә хәзер 128 биттәге 3 күнегүне табыгыз. Вероника, биремне укы. 

(Вероника укый). 

Укытучы:

-Карина , нишлибез? 

- Укучы:

- Укыйбыз, тәрҗемә итәбез.

Укытучы:

- Чылбыр буенча укыйбыз һәм тәрҗемә итәбез.

Һәр укучы бер җөмлә укып тәрҗемә итә.

Укытучы:

- Җәйге ял турындагы абзацны табыгыз. Найдите абзац о летних праздниках. (Бер бала укый).
- Әтиләр бәйрәме турындагы абзацны табыгыз. Найдите абзац о празднике пап. (Бер бала укый).
- Май бәйрәме турындагы абзацны табыгыз. Найдите абзац о майских праздниках. (Бер бала укый). 

Укытучы:

- Балалар, текст нәрсә турында? (Әйе, бәйрәмнәр турында).  Ә хәзер дәреслекләрне ябыгыз. Тактага карыйбыз. Бераз уйнап алыйк. «Кем белә?» уенын уйныйбыз. (Балалар бәйрәмнәрнең даталарын дөрес куярга тиешләр). 

(1 январь, 8 март, 23 февраль, 9 май, 1 май, 30 август, 1 сентябрь )

Балалар, берәм-берәм чыгып, һәр бәйрәмнең рәсеме янына датасын куялар.

Укытучы:

- Болар нәрсәләр? (Бәйрәмнәр). Бүгенге дәреснең темасы да «Бәйрәмнәр».
Алга таба укытучы балаларга дәфтәрләрен тарата.

Укытучы:

- Бу кемнең дәфтәре?  

       (Дәфтәр таратканда,  балаларның җавап репликалары: «Бу минем дәфтәрем»; «Бу Артурның дәфтәре»; «Миша, бу синең дәфтәрең»)

Укытучы:

- Дәфтәрләрне ачыгыз. Язабыз. Бүген ничәсе? Атнаның кайсы көне? (Укучылар әйтәләр һәм язалар).
 Аннары балалар тактадан текстны күчереп язалар.

Укытучы:

-  Дәфтәрләрне ябыгыз. Бераз ял итик. Басыгыз.  Зарядка ясыйбыз.

Физкультпауза. 
Уйныбыз.

«Синең яраткан бәйрәмең нинди?» уены. (Балалар бер-берсенә яраткан бәйрәмнәрен әйтәләр).
«Синең туган көнең  кайчан?» уены.  (Балалар бер-берсенә туган көннәрен әйтәләр).

Укытучы:
- Хәзер кайсы ел фасылы? (Яз)

- Яз айлары ниндиләр? (Март, апрель, май)
- Апрель аенда кемнең туган көне була? (Габдулла Тукайның)

- Габдулла Тукай – кем ул? (Татар шагыйре)

- Аның нинди әкиятләрен беләсез? («Су анасы», «Сарык белән кәҗә», «Шүрәле»).
Өй эше. Г. Тукайның “Гали белән кәҗә” шигырен ятларга. Шигырьгә рәсем ясарга була.  

4. Йомгаклау.

Укытучы:

- Без бүген бәйрәмнәр турында сөйләштек, төрле бәйрәмнәр турында белдек.   (Нәтиҗә ясау, билге кую, үзбәя бирү).
Укытучы: Дәресебез тәмам. Рәхмәт сезгә, исән-сау булыгыз.

Телефоны: 79179128705

Эл. адресы: Sima760@mail.ru
Кадрия Фәтхуллова – тел. 89276760260  
